
  Говор на амбасадорот Пол Д. Волерс 

Меморандум за разбирање помеѓу Институтот за национална историја и 

Институтот за духовно и културно наследство на Албанците  

 

Амбасадор Стајнакер, др. Георгиев, др. Зеколи, др. Котлар, истакнати гости, 
партнери и пријатели, добро утро. Ми претставува задоволство што сум денес тука 
на овој значаен настан и што имам можност да ја истакнам постојаната поддршка и 
заложба на Мисијата на САД во Скопје кон поголема меѓуетничка хармонија и 
разбирање во Македонија.   

 
Се вели дека иако дури ни Господ не може да го промени минатото, 

историчарите можат. Навистина, во многу земји во светот, вклучувајќи ја и 
поновата историја на овој регион, видовме како ова се прави од политички 
причини, кои не помагаат и не се конструктивни. Оваа нова иницијатива за 
промоција на поголема соработка и разбирање помеѓу историчарите - Македонци и 
Албанци од Македонија - секако дека е корисен и конструктивен чекор. Всушност, 
ова е извонредна можност за промоција на хармонија, почит и толеранција помеѓу 
сите граѓани на Македонија.  

 
Прифаќањето на разновидноста на една земја, како и почитта кон културите, 

јазиците, религиите и етникумите различни од нашите, се клучни за безбедноста и 
просперитетот на повеќето држави во нашиот глобализиран свет. Ние во 
Соединетите Држави, знаеме од нашата историја, која често била соочена со 
потешкотии поврзани со меѓуетнички и расни односи, колку е тешко тоа да се 
постигне. Контроверзните настани од нашата Граѓанска војна, од периодот на 
ропството, од начинот како американските домородци биле третирани, од 
затворањата на Американците со јапонско потекло за време на Втората светска 
војна, сеуште се чувствителни теми, што историчарите во Америка денес ги 
дискутираат. Но, едно треба да ни биде јасно: за да успее, една мултиетничка земја 
мора да ја прифати својата разновидност и да ги реши предизвиците со кои се 
соочува, наместо да ги игнорира. Како што нашиот Мартин Лутер Кинг јасно рече: 
“Мора да научиме да живееме заедно како браќа, или да исчезнеме заедно како 
будали.”      

 
Амбасадата на САД и другите од меѓународната заедница во Скопје беа 

загрижени поради насилните настани што се случија изминатиов викенд.  

Овие настани укажуваат дека постои итна потреба токму од иницијативи како 
што е оваа, која промовира меѓуетничка хармонија во Македонија. Додека секој 
меѓуетнички инцидент или обид да се поттикне нетолеранција е лесна можност 
ситуацијата да се искористи за политички цели, тоа исто така е и можност да се 
отвори дијалог и да се зајакнат врските помеѓу различните заедници. 

 
Историчарите имаат особено влијателна улога во тој дијалог. Јавноста верува 

на нивната стручност да обезбедат веродостојна верзија на историјата, што е можно 
поблиску до вистината. При навигација, колку повеќе знаци имате, толку поточно 
ќе можете да утврдите каде се наоѓате. На ист начин, кога во пишувањето на 
историјата на една држава се инволвирани модерни историчари и едуцирани 
гледишта, таа историја ќе биде точна и поприфатлива за сите граѓани. 

 
Се надеваме дека оваа иницијатива ќе помогне во унапредувањето на 

меѓуетничкото разбирање, не само помеѓу историчарите, туку и помеѓу студентите, 
наставниците и припадниците на пошироката популација на Македонија. Ова е 
можност за промоција на една горда Македонија која, гледајќи кон иднината, 
целосно ги почитува и цени сите аспекти на богатата разновидост на своето минато. 
Во овој напор, исто така, лежи и можност Македонија да служи како регионален 
модел за помирување.  

 
Оттука, ви посакувам голем успех во вашите напори. Со задоволство ќе ги 

следам вашите активности во месеците и годините што доаѓаат и ќе гледам како 
вашата работа и помага на Македонија да се движи напред како посилна и 
подемократска земја.  

Ви благодарам.  
 

 
 

 

 

 


